
ABSTRAK 

Kajian ini bertujuan menentukan kesan identiti profesional terhadap pengetahuan 

kurikulum prasekolah dalam kalangan guru tadika swasta. Tiga faktor identiti 

profesional iaitu kelayakan ikhtisas, pembangunan profesional dan pengalaman telah 

dikenal pasti dalam konteks Kurikulum Standard Prasekolah Kebangsaan (KSPK) 

dijadikan panduan pembinaan konsep awal identiti profesional. Kajian berbentuk 

tinjauan ini melibatkan 269 guru dipilih secara rawak daripada populasi guru tadika 

swasta seramai 929 orang di daerah Gombak, Selangor. Instrumen kajian terdiri 

daripada satu set borang soal selidik. Data dianalisis menggunakan statistik deskriptif 

dan inferens. Analisis ANOVA sehala mendapati terdapat perbezaan pengetahuan 

kurikulum prasekolah yang signifikan berdasarkan kelayakan ikhtisas 

[F(2, 266) = 3.05, p < 0.05] dan pembangunan profesional [F(5, 263) = 2.59, p < 0.05] 

responden tersebut. Perbandingan Post Hoc menggunakan ujian Tukey menunjukkan 

skor min pengetahuan kurikulum prasekolah bagi kumpulan guru-guru Diploma 

Pendidikan Awal Kanak-kanak (PAKK)/Pendidikan Prasekolah dan ke atas 

(M = 3.52, SP = 0.39) berbeza secara signifikan dengan kumpulan guru-guru Sijil 

PAKK/Perguruan Prasekolah (M = 3.38, SP = 0.37). Selanjutnya, guru-guru yang telah 

menjalani pembangunan profesional dalam kumpulan “Lain-lain” (M = 3.66, SP = 0.34) 

berbeza secara signifikan dengan kumpulan guru-guru “Tiada” penglibatan dalam 

pembangunan profesional (M = 3.39, SP = 0.38). Analisis ANOVA dua-hala pula 

mendapati terdapat kesan interaksi signifikan antara kelayakan ikhtisas dan 

pengalaman [F(4, 260) = 3.01, p < 0.05] terhadap pengetahuan kurikulum prasekolah, 

namun secara songsang. Plot profil menunjukkan kesan interaksi paling tinggi bagi 

guru-guru Diploma PAKK/Pendidikan Prasekolah dan ke atas berlaku semasa 

pengalaman mereka kurang dari tiga tahun. Kesimpulannya, dapatan ini menunjukkan 

kelayakan ikhtisas lebih tinggi dan penglibatan guru-guru tadika swasta dalam 

pembangunan profesional yang berkaitan memberi kesan signifikan terhadap 

pengetahuan mereka mengenai KSPK manakala pengalaman adalah nilai tambah 

kepada guru yang berkelayakan ikhtisas semasa tahun awal pengajaran mereka. 

Implikasinya, dapatan kajian ini dapat dijadikan panduan dalam pembinaan 

konsep identiti profesional bagi guru tadika. 

THE EFFECTS OF PROFESSIONAL IDENTITY ON PRESCHOOL  

CURRICULAR KNOWLEDGE AMONG PRIVATE  

KINDERGARTEN TEACHERS 

 

ABSTRACT 

 

This study aimed to determine the effects of professional identity on the preschool 

curricular knowledge among private kindergarten teachers. Three factors of 

professional identity such as professional qualification, professional development and 

experience were identified in the context of National Standard Preschool Curriculum 

(NSPC) and they were used as a guidance in developing the initial concept of the 

professional identity. This survey study involved 269 teachers that were randomly 

selected from a population of 929 private kindergarten teachers in Gombak district, 

Selangor. The instrument of the study consisted of a set of questionnaires. Data were 

analysed using descriptive and inferential statistics. One-way ANOVA revealed that 

the preschool curricular knowledge was significantly differed based on both 

respondents’ professional qualification [F(2, 266) = 3.05, p < 0.05] and professional 

development [F(5, 263) = 2.59, p < 0.05]. Post Hoc comparisons using Tukey test 

showed the mean scores of the preschool curriculum knowledge for teachers with 

Diploma in Early Childhood Education (ECE)/Preschool Education and above  

(M = 3.52, SD = 0.39) was significantly differed from those with Certificates in 

ECE/Preschool Teaching (M = 3.38, SD = 0.37). Meanwhile, the “Others” group 

category possessed mean score regarding professional development  

(M = 3.66, SD = 0.34) was significantly higher than  the “None” group category  

(M = 3.39, SD = 0.38). Two-way ANOVA revealed that there was a significant 

interaction effect between professional qualification and experience  

[F(4, 260) = 3.01, p < 0.05] on the preschool curricular knowledge, but in inverse trend. 

Profile plot indicated the highest interaction effect for teachers with Diploma in 

ECE/Preschool Education and those with teaching experience less than three years.  

In conclusion, the main findings showed that the private kindergarten teachers’ higher 

professional qualification and their active participation in professional development 

have a significant effect on their curricular knowledge of NSPC while experience was 

a value-added for the teachers with better professional qualification during their early 

years of teaching. In implication, the research findings can be a guidance in developing 

the concept of professional identity for kindergarten teachers. 

BAB 1 

 

 

 

 

PENGENALAN 

 

 

 

 

1.1 Pendahuluan 

 

Bab ini merupakan huraian umum bagi kajian yang akan dilaksanakan. Latar belakang 

kajian dan pernyataan masalah akan dibincangkan terlebih dahulu kemudian diikuti 

dengan pernyataan objektif kajian, persoalan kajian dan hipotesis kajian. Dalam bab ini 

juga, pembaca turut didedahkan dengan kerangka konseptual kajian, kepentingan 

kajian, batasan kajian dan definisi operasional yang mendasari kajian ini. 

 

 

1.2 Latar Belakang Kajian 

 

Kurikulum prasekolah yang diselaraskan oleh Kementerian Pendidikan Malaysia 

(KPM) kepada semua prasekolah dan tadika melalui Akta Pendidikan 1996 (Akta 550) 



2 
 

telah ditransformasikan beberapa kali bermula pengenalan Kurikulum Prasekolah 

Kebangsaan (KPK) sehingga kini Kurikulum Standard Prasekolah Kebangsaan (KSPK) 

(Semakan 2017). Kurikulum prasekolah baharu ini telah menghasilkan kurikulum 

berasaskan standard merangkumi aspek kandungan, pembelajaran dan prestasi bagi 

setiap tunjang dan menekankan keberhasilan kanak-kanak sebagaimana enam aspirasi 

murid yang dihasratkan dalam Pelan Pembangunan Pendidikan Malaysia (PPPM) 

2013-2025 seperti pengetahuan, kemahiran berfikir, kemahiran memimpin, kemahiran 

dwibahasa, etika dan kerohanian, dan identiti nasional (KPM, 2017a, 2017b). 

 

Menurut Jalongo dan Isenberg (2012), kurikulum berasaskan standard telah 

menyatakan perkara yang sepatutnya kanak-kanak belajar, memfokuskan kepada 

amalan yang dapat memenuhi standard dan pentaksiran kanak-kanak dilakukan secara 

berterusan bagi memastikan mereka mencapai standard tersebut. Pernyataan standard 

dalam KSPK (Semakan 2017) memberi penjelasan bahawa ‘akauntabiliti guru’ adalah 

penting bagi membolehkan semua kanak-kanak melepasi standard yang telah 

digariskan (KPM, 2017b). Oleh itu, transformasi kurikulum berasaskan standard dalam 

KSPK memerlukan guru-guru yang sangat profesional kerana mereka dikehendaki 

melaksanakan pengajaran yang dapat memenuhi standard dan keperluan kanak-kanak 

(Aliza & Zamri, 2015a) dan juga melaksanakan pentaksiran secara berterusan semasa 

dalam Pengajaran dan Pembelajaran (PdP) sejajar dengan Falsafah Pendidikan 

Kebangsaan (FPK) (Mardziah, Mariani, Damaety, & Rahman, 2017). 

  

Kurikulum bukan sekadar mengandungi silibus atau kursus pembelajaran, 

malah melibatkan keseluruhan pengalaman kehidupan kanak-kanak yang akan 

mempengaruhi perkembangan mereka (Sahu, 2012). Ang (2014) mempercayai  

guru-guru profesional sentiasa mengambil perhatian terhadap amalan mereka berkisar 

dua persoalan iaitu “apakah yang perlu dipelajari oleh kanak-kanak (kandungan 

kurikulum)?” dan “bagaimana strategi pembelajaran yang terbaik untuk kanak-kanak 

(pedagogi dan pembelajaran yang menyokong kurikulum)?” (ms. 1). Bagi guru-guru 

profesional, mereka akan sentiasa mengaplikasikan pengetahuan dan melakukan 

pertimbangan dalam menentukan bahan, interaksi dan pengalaman pembelajaran yang 

paling berkesan kepada setiap kanak-kanak (Copple & Bredekamp, 2009). 

 

Guru profesional merupakan seorang pendidik yang memiliki sahsiah, 

pengetahuan dan kemahiran meluas (Muhammad Suhaimi, 2014) kerana mereka yang 

profesional memiliki pengetahuan dan kemahiran tertentu yang tidak ada pada amatur 

iaitu diperoleh daripada pendidikan berpanjangan dan latihan khusus (Kostelnik, 

Soderman, & Whiren, 2014). Dalam kerjaya Pendidikan Awal Kanak-kanak (PAKK), 

kesediaan profesionalisme guru seperti pengetahuan, latihan dan pengalaman berkaitan 

asuhan dan didikan awal adalah penting untuk menyediakan perkhidmatan yang 

berkualiti kepada kanak-kanak (Arce, 2013). Namun demikian, profesionalisme hanya 

akan dilihat dominan sekiranya identiti profesional dibentuk (Löfgren, 2015). 

 

Menurut Tong (2015), identiti profesional dianggap sebagai ciri-ciri psikologi 

yang amat penting bagi guru untuk melibatkan diri dalam profesion perguruan yang 

bukan sahaja diperoleh daripada pendidikan berterusan, malah dilatih sebelum 

memulakan kerjaya. Hal ini kerana identiti profesional memberi kesan kepada kualiti 

seseorang dalam profesion, masyarakat dan idea mengenai diri serta sebagai rantaian 

kepada kepelbagaian jenis identiti (Poteryakhina & Bagiyan, 2018). Meskipun begitu, 

konsep sebenar identiti profesional sukar untuk difahami walaupun telah banyak 

penyelidikan mengenainya. Identiti profesional mempunyai kepelbagaian maksud 

(Neary, 2014a) kerana konsep ini ditakrif dengan pelbagai cara dalam kebanyakan 

literatur (Beijaard, Meijer, & Verloop, 2004). 

 

Bagi bidang PAKK sendiri, identiti profesional masih lagi tidak jelas (Moloney, 

2010). Penyelidik-penyelidik luar memahami konsep dan mengenal pasti faktor identiti 

profesional dalam konteks yang berbeza-beza bagi guru-guru kanak-kanak awal  

(cth., Al-Khatib & Lash, 2017; Lightfoot & Frost, 2015; Moloney, 2010) dan guru-guru 

prasekolah (cth., Androusou & Tsafos 2018; Jónsdóttir & Coleman, 2014; Löfgren, 

2015; Tong, 2015). Dalam negara, KPM percaya bahawa kelayakan minimum Diploma 

dalam Asuhan dan Didikan Awal Kanak-kanak merupakan kriteria profesional bagi 

guru-guru prasekolah dan tadika (KPM, 2018b). Oleh itu, apa yang jelas, pemahaman 

terhadap identiti profesional dalam bidang ini sama ada konsep tunggal ataupun 

gabungan masih lagi bermasalah (Lightfoot & Frost, 2015). 

 

Walau bagaimanapun, Androusou dan Tsafos (2018) menyatakan definisi 

identiti profesional bagi guru-guru bergantung kepada sudut pandangan penyelidik, 

kerangka teoritikal dan fokus dalam sesuatu kajian. Berpandukan kenyataan mereka, 

pengkaji mempercayai identiti profesional merupakan gambaran personal atau imej diri 

bagi guru-guru profesional yang diperoleh daripada kelayakan ikhtisas, pembangunan 

profesional dan pengalaman dalam PAKK yang berpotensi membina profesionalisme 

mereka untuk memahami KSPK (Semakan 2017) seterusnya melaksanakan PdP.  

Hal ini kerana kajian-kajian dalam negara telah menunjukkan guru-guru yang memiliki 

kelayakan ikhtisas (cth., Abdul Halim & Aznanche, 2015), menjalani pembangunan 

profesional (cth., Mazlina & Maznah, 2017) dan mempunyai pengalaman  

(cth., Sofiah & Kamarul, 2016) lebih berpengetahuan dan melaksanakan PdP sejajar 

dengan prinsip dan matlamat dalam KSPK. 

 

Justeru itu, adalah penting satu kajian mengikut konteks KSPK bagi 

membolehkan konsep identiti profesional dibina bersesuaian dengan kerjaya guru 

PAKK tempatan. Kajian ini bagaimanapun hanya memberi tumpuan kepada 

pengetahuan kurikulum prasekolah berikutan kajian-kajian lepas melaporkan  

guru-guru tadika khususnya daripada sektor swasta masih belum memenuhi kriteria 

profesional dalam profesion PAKK (cth., Foong, Veloo, Dhamotharan, & Loh, 2018; 

Norzalikha & Suziani, 2018) dan kurang memahami KSPK (cth., Ting, 2018). Oleh itu, 

pengetahuan tersebut dianggap kompetensi teras sebelum menilai kemahiran guru 

dalam melaksanakan PdP. Jadira (2016) mengatakan guru-guru yang lemah dalam 

mengetahui dan memahami KSPK akan menghadapi kesukaran melaksanakan PdP 

yang berkualiti. Hal ini kerana pengetahuan kurikulum penting sebagai  

“tools of the trade” guru kerana melibatkan pemahaman mengenai bahan dan program 

dalam kurikulum (Shulman, 1987, ms. 8). 

 

 

1.3 Pernyataan Masalah 

 

Menjadi guru kepada kanak-kanak awal adalah sangat rumit (Sahu, 2012). Hal ini 

kerana guru kepada kanak-kanak awal merupakan individu terpenting yang akan 

mempengaruhi kanak-kanak ketika dalam tempoh kritikal pertumbuhan dan 

perkembangan (Arce, 2013). Dalam hal ini, mereka dikehendaki mengenali  

kanak-kanak, memahami bahawa semua perkembangan saling berkaitan antara satu 

sama lain dan mengetahui bagaimana kanak-kanak belajar agar dapat merancang dan 

melaksanakan pengalaman pembelajaran yang bermakna dan bersesuaian kepada 

kanak-kanak (Feeney, Moravcik, & Nolte, 2013). Walau bagaimanapun, untuk 

memastikan perkara tersebut berlaku, mereka perlu bergelar profesional, menguasai 

dan memahami jenis kurikulum yang akan digunakan (Johnston & Halocha, 2010). 

Dengan itu, guru-guru tadika yang jelas merupakan guru kepada kanak-kanak awal 

perlu mempunyai identiti yang dapat menggambarkan mereka ialah profesional. 

 

Menurut Gordon dan Browne (2013, 2017), jangkaan profesional yang 

ditentukan oleh beberapa negara memberi ukuran tahap profesionalisme kepada  

guru-guru dalam bidang PAKK. Di Malaysia, KPM telah memberi keutamaan terhadap 

peningkatan standard pendidikan prasekolah dengan mengumumkan sebuah polisi 

baharu melalui kabinet pada 1 April 2016 iaitu menetapkan Diploma dalam Asuhan 

dan Didikan Awal Kanak-kanak sebagai kelayakan minimum bagi guru-guru 

prasekolah dan tadika (KPM, 2018a, 2018b). Polisi ini berkuat kuasa sepenuhnya pada 

tahun 2020 iaitu semua guru prasekolah dan tadika perlu memiliki kelayakan minimum 

tersebut (KPM, 2018a; Foong et al., 2018) bagi tujuan melahirkan kakitangan 

berkelayakan, prihatin dan cekap dalam pedagogi kanak-kanak (KPM, 2018b). 

 

Polisi kelayakan minimum tersebut juga sebagai inisiatif meningkatkan 

profesionalisme guru-guru pusat asuhan dan tadika terutama daripada sektor swasta 

(Abdul Halim, Mazlina, & Hasrul, 2017). Kajian Subadrah dan Sopia (2017) telah 

mendapati guru-guru prasekolah berkelayakan ikhtisas Diploma PAKK dan ke atas 

mempunyai pemahaman yang lebih baik mengenai kurikulum PAKK dan proses PdP 

berbanding guru-guru yang berkelayakan rendah. Namun begitu, Foong et al. (2018) 

melaporkan hanya sektor kerajaan telah memenuhi kelayakan minimum tersebut 

berbanding sektor swasta. Mereka menjelaskan kebanyakan guru tadika daripada sektor 

swasta tidak mempunyai Diploma dalam PAKK kerana keperluan minumum semasa 

bagi pendaftaran guru tadika swasta hanya lulus Sijil Pelajaran Malaysia. 

 

Tadika sektor swasta ternyata masih lagi tidak memenuhi kriteria penyediaan 

guru profesional seperti dihasratkan oleh KPM. Berdasarkan Laporan Tahunan 2017 

PPPM 2013-2025, seramai 23,327 guru tadika swasta tidak memiliki kelayakan 

sekurang-kurangnya Diploma berbanding kerajaan seramai 5,527 iaitu perbezaan 

sebanyak 17,800 (KPM, 2018b). Tinjauan Foong et al. (2018) juga mendapati 

sebahagian besar daripada 3,087 orang guru pusat asuhan dan tadika sektor swasta 

seluruh negara kurang berpengalaman dan tidak memiliki kelayakan ikhtisas dalam 

PAKK. Kajian lapangan Norzalikha dan Suziani (2018) pula merekodkan walaupun 

syarat utama pemilihan guru tadika swasta di Senawang perlu memiliki Diploma, 

namun pengkhususan dalam bidang PAKK tidak diambil kira dan keutamaan hanya 

memiliki peribadi yang baik. 

 

Lanjutan itu, boleh diperkatakan majoriti guru-guru tadika swasta masih belum 

memiliki personal yang menepati profesion PAKK dan keperluan KSPK berbanding 

sektor kerajaan. Senario ini memberi cabaran kepada keberkesanan pelaksanaan KSPK 

(Semakan 2017) kerana Sahu (2012) melaporkan kebanyakan prasekolah yang 

mempunyai guru-guru tidak terlatih merupakan penyebab kepada kegagalan  

kanak-kanak mencapai matlamat atau objektif dalam PAKK. Tambahan pula, analisis 

wacana kritikal oleh Ting (2018) mendapati sebahagian tadika swasta kurang 

memahami KSPK selepas ia diperkenalkan dan disebabkan hal itu guru tidak 

menggunakan KSPK sepenuhnya dalam pengajaran harian mereka. Pelaporan ini 

menimbulkan beberapa persoalan berhubung status semasa identiti profesional dan 

tahap pengetahuan guru-guru tadika swasta mengenai KSPK (Semakan 2017). 

 

Sehubungan itu, menyedari keperluan segera pembangunan profesional guru 

sektor swasta untuk meningkatkan kualiti PAKK negara (Foong et al., 2018), 

kesesuaian pengurusan, pematuhan kurikulum dan penyediaan guru-guru terlatih tidak 

kira swasta mahupun kerajaan (Jain et al., 2015) dan trend ibu bapa kini lebih memilih 

tadika swasta berbanding prasekolah kerajaan (Kamarulzaman, Nordin, & Abdul 

Rahim, 2017; Mustafa & Azman, 2013), ia menggesa pelaksanaan suatu kajian baharu 

mengenai identiti profesional melibatkan guru tadika daripada sektor swasta sendiri. 

Kajian ini adalah untuk mengisi jurang yang ada dan sebagai sokongan maklumat 

kepada pihak berkaitan untuk tindakan penambahbaikan berterusan. 

 

 

1.4 Objektif Kajian 

 

Kajian ini secara umum bertujuan menentukan kesan identiti profesional terhadap 

pengetahuan kurikulum prasekolah dalam kalangan guru tadika swasta. Secara khusus, 

kajian ini dijalankan adalah untuk mencapai objektif-objektif seperti berikut: 

 

i. Mengenal pasti status identiti profesional guru-guru tadika swasta di daerah 

Gombak, Selangor. 

ii. Mengenal pasti tahap pengetahuan kurikulum prasekolah dalam kalangan guru 

tadika swasta di daerah Gombak, Selangor. 

iii. Menentukan perbezaan pengetahuan kurikulum prasekolah berdasarkan 

kelayakan ikhtisas, pembangunan profesional dan pengalaman dalam kalangan 

guru tadika swasta di daerah Gombak, Selangor. 

iv. Menentukan kesan interaksi antara kelayakan ikhtisas dan pembangunan 

profesional terhadap pengetahuan kurikulum prasekolah dalam kalangan guru 

tadika swasta di daerah Gombak, Selangor. 

v. Menentukan kesan interaksi antara kelayakan ikhtisas dan pengalaman terhadap 

pengetahuan kurikulum prasekolah dalam kalangan guru tadika swasta di 

daerah Gombak, Selangor. 

 

 

1.5 Persoalan Kajian 

 

Dalam menjalankan kajian, persoalan kajian telah dikenal pasti melalui objektif yang 

ingin dicapai. Antara persoalan dalam kajian ini ialah: 

 

i. Apakah status identiti profesional guru-guru tadika swasta di daerah Gombak, 

Selangor? 

ii. Apakah tahap pengetahuan kurikulum prasekolah dalam kalangan guru tadika 

swasta di daerah Gombak, Selangor? 

iii. Adakah terdapat perbezaan pengetahuan kurikulum prasekolah berdasarkan 

kelayakan ikhtisas, pembangunan profesional dan pengalaman dalam kalangan 

guru tadika swasta di daerah Gombak, Selangor? 

iv. Adakah terdapat kesan interaksi antara kelayakan ikhtisas dan pembangunan 

profesional terhadap pengetahuan kurikulum prasekolah dalam kalangan guru 

tadika swasta di daerah Gombak, Selangor? 

v. Adakah terdapat kesan interaksi antara kelayakan ikhtisas dan pengalaman 

terhadap pengetahuan kurikulum prasekolah dalam kalangan guru tadika swasta 

di daerah Gombak, Selangor? 

 

 

1.6 Hipotesis Kajian 

 

Beberapa hipotesis alternatif telah dibina mengikut persoalan kajian ketiga, keempat 

dan kelima serta kajian literatur pada bab seterusnya seperti berikut: 

 

H1   = Terdapat perbezaan signifikan pengetahuan kurikulum prasekolah berdasarkan 

kelayakan ikhtisas guru tadika swasta. 

H2   = Terdapat perbezaan signifikan pengetahuan kurikulum prasekolah berdasarkan 

pembangunan profesional guru tadika swasta. 

H3   = Terdapat perbezaan signifikan pengetahuan kurikulum prasekolah berdasarkan 

pengalaman guru tadika swasta. 

H4  = Terdapat kesan interaksi signifikan antara kelayakan ikhtisas dan pembangunan 

profesional terhadap pengetahuan kurikulum prasekolah dalam kalangan guru 

tadika swasta. 

H5  = Terdapat kesan interaksi signifikan antara kelayakan ikhtisas dan pengalaman 

terhadap pengetahuan kurikulum prasekolah dalam kalangan guru tadika 

swasta. 



11 
 

1.7 Kerangka Konseptual Kajian 

 

Kerangka konseptual dalam kajian ini dibentuk bertujuan memperlihatkan hubung-kait 

antara identiti profesional dengan pengetahuan kurikulum prasekolah. Dalam  

Rajah 1.1, terdapat tiga faktor identiti profesional iaitu kelayakan ikhtisas, 

pembangunan profesional dan pengalaman berperanan sebagai pemboleh ubah bebas 

yang dijangka akan memberi kesan kepada pengetahuan kurikulum prasekolah sebagai 

pemboleh ubah bersandar. Pengetahuan kurikulum prasekolah mengandungi dua 

konstruk iaitu falsafah dan prinsip utama, dan kandungan kurikulum. 

 

Secara khusus, bagi membolehkan objektif kajian tercapai, andaian awal telah 

dibuat dengan merujuk kajian-kajian lepas dalam konteks KSPK. Misalnya, kajian 

Abdul Halim dan Aznanche (2015) mendapati empat orang guru prasekolah novis yang 

memiliki kelayakan ikhtisas Ijazah dalam Pendidikan Prasekolah daripada Institut 

Pendidikan Guru (IPG) menunjukkan kemahiran pengajaran berkesan sejajar dengan 

standard KSPK. Mazlina dan Maznah (2017) dalam kajian mereka mendapati lima 

orang guru prasekolah KPM berkelayakan Ijazah yang telah menjalani kursus 

kemahiran Bahasa Inggeris (BI) jangka pendek menggunakan strategi PdP berkesan 

sebagaimana disarankan dalam KSPK. Kajian Sofiah dan Kamarul (2016) pula 

mendapati dua orang guru iaitu guru tadika swasta yang memiliki kelayakan ikhtisas 

Diploma PAKK dengan pengalaman 7 tahun dan guru prasekolah KPM memiliki 

Diploma Pendidikan Lepasan Ijazah dalam bidang berkaitan dengan pengalaman  

3 tahun memahami perkembangan kanak-kanak dan melaksanakan PdP secara 

berkesan seiring dengan pengetahuan yang dimiliki mereka. 

Identiti Profesional: 

 

 

 

 

 

 

 
 

 

 

 
 

 

 

 

 

 

Pengetahuan Kurikulum 

Prasekolah: 

 
 

 

 

 

 

 

 

 

Berdasarkan kajian-kajian tersebut, kelayakan ikhtisas diandaikan sebagai 

faktor utama yang dijangka memberi kesan utama (main effect) kerana dilihat secara 

individu memberi kesan kepada kemahiran guru melaksana PdP sejajar dengan KSPK. 

KPM (2018a) juga meletakkan kelayakan ikhtisas guru dalam Asuhan dan Didikan 

Awal Kanak-kanak sebagai standard untuk meningkatkan kualiti pendidikan 

prasekolah kedua-dua sektor kerajaan dan swasta. Pembangunan profesional dan 

pengalaman pula diandaikan sebagai faktor lain yang bukan sahaja dijangka memberi 

kesan utama, malah kesan interaksi (interaction effect) kerana didapati sebagai 

sokongan kepada guru-guru yang berkelayakan ikhtisas meningkatkan kemahiran 

mereka melaksanakan PdP seiring dengan saranan KSPK. Memandangkan sebahagian 

tadika sektor swasta dilaporkan kurang memahami KSPK (Ting, 2018), kajian semasa 

ini hanya memfokuskan kepada pengetahuan kurikulum prasekolah. 

 

 

 

 

 

 

 

 

 

 

 

 

Rajah 1.1. Kerangka Konseptual Kajian 

Pengalaman 

Kelayakan Ikhtisas 
Falsafah dan  

Prinsip Utama 
 

Kandungan Kurikulum 

Pembangunan Profesional 

1.8 Kepentingan Kajian 

 

KPM berhasrat meningkatkan akses pendidikan prasekolah berkualiti dengan 

menyasarkan 60% enrolmen pada peringkat kebangsaan daripada tadika atau 

prasekolah swasta (KPM, 2018b). Namun, seperti yang telah dibincangkan, sektor 

swasta masih lagi menghadapi isu penyediaan guru-guru profesional. Melalui kajian 

ini, diharapkan dapat memberi maklumat kepada pihak-pihak yang berkaitan seperti 

KPM dan pihak tadika swasta mengenai status semasa identiti profesional guru-guru 

tadika swasta. Maklumat sokongan ini sebagai usaha membantu mereka mendapatkan 

sekurang-kurangnya kelayakan Diploma dalam Asuhan dan Didikan Awal  

Kanak-kanak setelah tahun 2020. 

 

 Selain itu, kajian ini diharap dapat memberi pemahaman kepada sarjana PAKK 

tempatan mengenai identiti profesional khusus dalam bidang PAKK sendiri. Jika 

ditinjau, penyelidikan PAKK dalam negara berkaitan identiti profesional masih lagi 

terhad. Secara ringkas, kebanyakan kajian tertumpu kepada pengetahuan guru 

mengenai prinsip pembelajaran KSPK (cth., Jain, Mariani, Abdul Jalil, & Nor 

Mashitah, 2017; Sharifah & Aliza, 2013), kemahiran PdP guru mengikut KSPK  

(cth., Abdul Halim & Aznanche, 2015; Mazlina & Maznah, 2017; Sofiah & Kamarul, 

2016) dan isu pelaksanaan KSPK (cth., Mohd Nazri & Wan Nurul, 2018; Mardziah  

et al., 2017; Jain et al., 2015). Kajian-kajian lain adalah mengenai status guru 

profesional (cth., Foong et al., 2018; Subadrah & Sopia, 2017; Norzalikha & Suziani, 

2018). Melalui pendedahan mengenai konotasi identiti profesional dan pembinaan 

konsep awal identiti profesional mengikut konteks KSPK, diharapkan memberi 

panduan dan sokongan literatur bagi tujuan kajian lanjutan. 



14 
 

1.9 Batasan Kajian 

 

Kajian ini hanya untuk menyokong pandangan pengkaji berkaitan konsep identiti 

profesional dalam konteks KSPK. Kajian mengenai identiti profesional sebenarnya 

memerlukan kutipan data yang mendalam dan jangka masa yang sangat panjang. Kajian 

semasa ini terbatas dari segi masa dan hanya mampu dilaksanakan secara tinjauan. Oleh 

itu, kajian ini juga terbatas untuk menjelaskan konsep atau faktor identiti profesional 

mengikut pandangan guru, sarjana PAKK, polisi kementerian atau pihak 

berkepentingan seperti ibu bapa, badan profesional dan pengamal PAKK berbanding 

kajian penerokaan atau kaedah kualitatif. Kajian ini bagaimanapun merupakan 

penyelidikan awal PAKK berkaitan identiti profesional guru kerana penyelidikan 

dalam negara mengenainya masih terhad khususnya melibatkan guru-guru tadika. 

 

Selain itu, ringkasan pada perbincangan bab seterusnya, Model Standard Guru 

Malaysia (SGM) menggariskan guru profesional perlu mempunyai amalan nilai 

profesionalisme keguruan, pengetahuan dan kefahaman, dan kemahiran PdP  

(KPM, 2009). Model sokongan dalam kajian ini iaitu Model Kompetensi Iceberg dan 

Kompetensi Pusat dan Permukaan oleh Spencer dan Spencer (1993) juga meletakkan 

kompetensi kemahiran sebagai kompetensi teras bersama-sama kompetensi 

pengetahuan. Hal ini menunjukkan kajian semasa terbatas untuk memperlihatkan kesan 

identiti profesional terhadap kemahiran melaksanakan KSPK. Kajian ini hanya 

mengkaji pengetahuan kerana kompetensi ini dianggap teras perlu dikuasai guru-guru 

tadika sebelum melaksanakan PdP. Dalam kajian Jain et al. (2015) dan; Ntumi (2016), 

pengetahuan guru yang lemah mengenai kurikulum prasekolah menyukarkan mereka 

melaksanakan kurikulum tersebut. Oleh itu, fokus kajian ini hanya kepada pengetahuan 

kurikulum prasekolah kerana guru yang tidak menguasainya berpotensi membataskan 

mereka melaksana PdP mengikut standard KSPK dan keperluan kanak-kanak. 

 

 

1.10 Definisi Operasional 

 

Definisi operasional menjelaskan konsep-konsep utama mengikut konteks penggunaan 

dalam sesuatu kajian (Sufean & Ghazali, 2016). Definisi ini dibentuk oleh pengkaji 

tanpa rujukan langsung (Nik Azis, 2014). Oleh itu, antara konsep-konsep utama perlu 

difahami mengikut konteks kajian ini adalah seperti berikut. 

 

 

1.10.1 Identiti Profesional 

 

Menurut Lightfoot dan Frost (2015), tidak ada konsep identiti profesional yang 

dinyatakan secara terus kerana konsep ini bersifat tidak tetap, dinamik, merujuk kepada 

pelbagai sudut dan berubah-ubah seiring konsep agensi. Beijaard et al. (2004) 

menjelaskan para penyelidik dan ahli akademik mengkonsepsikan identiti profesional 

dalam pelbagai cara dengan memfokuskan topik dan faktor mengikut konteks yang 

berbeza-beza. Lanjutan itu, konsep ini memerlukan penerokaan, pemahaman dan 

penemuan (Al-Khatib & Lash, 2017). 

 

Dalam penyelidikan PAKK sendiri, konsep identiti profesional mempunyai 

interpretasi yang berbeza-beza. Kajian terdahulu mengaitkan konsep identiti 

profesional dengan konteks sosial guru (Al-Khatib & Lash, 2017), pengalaman 

profesional dan kepercayaan dominan guru mengenai PAKK (Androusou & Tsafos, 

2018), pandangan pihak berkepentingan terhadap PAKK (Jónsdóttir & Coleman, 

2014), identiti personal guru (Lightfoot & Frost, 2015), pandangan guru terhadap 

tuntutan dasar (Löfgren, 2015), latihan ikhtisas dan amalan profesional guru (Moloney, 

2010), dan persediaan identiti guru (Tong, 2015). Dengan itu, memandangkan konsep 

identiti profesional ditaksir secara berbeza-beza berdasarkan konteks kajian penyelidik, 

pengkaji memutuskan untuk membina konsep awal identiti profesional berpandukan 

konteks KSPK berikutan penyelidikan PAKK dalam negara cenderung kepada peranan 

guru melaksanakan PdP mengikut kurikulum tersebut. 

 

Secara ringkas, idea membina konsep awal identiti profesional dalam kajian ini 

bermula daripada cadangan Beijaard et al. (2004); Neary (2014b) dan; Lightfoot dan 

Frost (2015) yang mengetengahkan gambaran personal dan konteks pekerjaan sebagai 

konsep identiti profesional. Kemudiaan, tinjauan ke atas kajian-kajian lepas berkaitan 

KSPK dilakukan adalah untuk mengenal pasti faktor identiti profesional. Proses ini 

membolehkan konsep awal identiti profesional dibina dengan lebih jelas dan sesuai 

dengan kerjaya guru dalam PAKK di Malaysia. Justeru, hasil daripada kajian literatur 

pada bab seterusnya, pengkaji memamahi identiti profesional sebagai personal 

profesional diperoleh guru daripada kelayakan ikhtisas, pembangunan profesional dan 

pengalaman dalam PAKK yang menentukan profesionalisme mereka untuk memahami 

KSPK (Semakan 2017) bagi merancang dan melaksanakan PdP mengikut standard dan 

keperluan kanak-kanak. Konsep ini juga telah disokong secara statistik pada 

perbincangan bab yang terakhir. 

1.10.2 Pengetahuan Kurikulum Prasekolah 

 

Pengetahuan kurikulum ialah pengetahuan yang memberi pemahaman kepada guru 

mengenai bahan bantu mengajar dan kurikulum seterusnya menggunakan kedua-dua 

sokongan tersebut dengan berkesan (Şahin & Soylu, 2017; Shulman, 1987). Kurikulum 

prasekolah pula merujuk kepada semua aktiviti dan pengalaman kanak-kanak (Sahu, 

2012). Maksud lain, kurikulum ini merupakan rancangan bagi keperluan, cara dan 

waktu pembelajaran kanak-kanak dan kaedah untuk mengajar mereka (Jalongo & 

Isenberg, 2012). Oleh itu, disimpulkan bahawa pengetahuan kurikulum prasekolah 

merupakan pemahaman guru mengenai bahan dan program dalam kurikulum 

prasekolah sebagai sokongan melaksanakan PdP bersama kanak-kanak. 

 

Mengikut konteks kajian semasa, pengetahuan kurikulum prasekolah ialah 

pengetahuan yang membentuk pemahaman guru mengenai bahan dan program dalam 

KSPK (Semakan 2017) yang berperanan sebagai sokongan mereka melaksanakan PdP 

secara berkesan dan bersesuaian dengan kanak-kanak. Kurikulum prasekolah yang 

dimaksudkan dalam kajian ini ialah KSPK (Semakan 2017) kerana murujuk Akta 

Pendidikan 1996 (Akta 550), kurikulum prasekolah di Malaysia ialah KPK [kini 

dikenali KSPK (Semakan 2017)] telah ditetapkan oleh kementerian di bawah  

seksyen 22 iaitu semua prasekolah kerajaan dan tadika swasta dalam sistem pendidikan 

kebangsaan perlu menggunakan kurikulum tersebut. Dengan itu, Dokumen Standard 

Kurikulum dan Pentaksiran (DSKP) KSPK (Semakan 2017) merupakan rujukan 

standard bagi semua guru di semua peringkat tadika dan prasekolah. 

1.10.3 Guru Tadika Swasta 

 

Guru tadika swasta ialah guru-guru yang dilantik oleh pertubuhan atau badan bukan 

kerajaan yang menjalankan program PAKK atau pendidikan prasekolah dan proses 

perlantikan dan pembayaran elaun atau gaji diuruskan secara sendiri (Yahya, Yaakob, 

Mohd Izham, & Zuraidah Juliana, 2015). Dalam kajian ini, guru tadika swasta merujuk 

kepada guru-guru yang masih dalam perkhidmatan di tadika-tadika swasta sekitar 

daerah Gombak, Selangor. 

 

 

1.11 Rumusan 

 

Bab ini ialah gambaran bagi kajian yang akan dilaksanakan. Bab ini juga 

membincangkan jurang kajian yang telah dikenal pasti daripada permasalahan kajian 

melalui sumber laporan kerajaan dan dapatan kajian-kajian lepas. Daripada 

permasalahan tersebut, objektif kajian, persoalan kajian, hipotesis kajian dan kerangka 

konseptual kajian telah dibentuk dan dijadikan sebagai panduan dalam kajian ini. Pada 

bab seterusnya, konsep-konsep utama seperti identiti profesional dan pengetahuan 

kurikulum prasekolah dibincangkan secara terperinci. 


